
 

Ágrip 

Bakgrunnur:  

Í ljósi þess að aldurssamsetning þjóðarinnar er að breytast, hlutfall aldraðra að hækka 

og að öldrun getur  ýtt undir versnandi heilsufar er nauðsynlegt að mæta þörfum þessa 

aldurshóps og huga að breyttum áherslum í heilbrigðiskerfinu.  Ein leið til þess er 

einstaklingsmiðuð samfelld bráðaþjónusta, svokallað  bráðavitjanateymi heimaspítalans (hér 

eftir talað um heimaspítala) þar sem mismunandi heilbrigðisstarfsfólk veitir hinum veika 

einstaklingi tímabundna, bráða umönnun heima sem annars myndi krefjast bráðrar 

sjúkrahússinnlagnar eða komu á bráðamóttöku. Tilgangur rannsóknarinnar var að kynnast 

reynslu og viðhorfum fagaðila, sem koma til með að vinna við heimaspítala 

Heilbrigðisstofnunar Suðurlands (HSU), til bráðaþjónustu utan sjúkrahúsa og auka þannig 

þekkingu á þessum þáttum.  

      

Aðferð:    

Rannsóknaraðferðin var eigindleg. Tilgangsúrtak var notað og voru þátttakendur 14 í þrem 

rýnihópum, tekið var eitt viðtal við hvern hóp. Þátttakendur voru hjúkrunarfræðingar, 

heimilislæknar og sjúkraflutningafólk við HSU, sem sinnt hafa öldruðum í heimahúsum, 

heilsugæslu eða á bráðamóttöku. Gögnum var safnað með viðtölum við rýnihópana og aðferð 

til gagnagreininga var eigindleg, aðleiðandi innihaldsgreining.      



  

Niðurstöður:    

Heildarniðurstöður rannsóknarinnar birtust í aðalþemanu; Heimaspítali; breytt 

heilbrigðisþjónusta sem kallar á aðkomu ættingja, samvinnu heilbrigðisstarfsfólks, skýrra 

verkferla og öruggan mannafla. Niðurstöðurnar voru greindar í þrjú meginþemu; a) 

skjólstæðingahópur heimaspítala og umönnunaraðilar þeirra, b) menntun, reynsla og 

undirbúningur fagfólks við heimaspítalann og c) skipulag, rekstur og þjónusta heimaspítalans.   

 

Ályktun:    

Þátttakendur töldu þörfina fyrir heimaspítala vera til staðar og að hann gæti skilað ávinningi 

ef rétt er staðið að honum. Undirbúa þarf stofnun heimaspítala vel þar sem settir eru fram 

skýrir verkferlar sem taka til leiðbeininga um skjólstæðingahópinn, hvernig vinnu með 

aðstandendum skuli háttað, menntun, reynslu og samvinnu fagfólks og öruggs mannafla.      

 

Lykilorð: Eldra fólk, heimaspítali, rýnihópar, aðleiðandi innihaldsgreining, breytingar á 

aldurssamsetningu.     


